
HARBIY TA’LIM MUASSASALARIDA 
MASHG‘ULOTLARNI TASHKIL ETISHDA 
INTELLEKTUAL OʻQITISH TIZIMLARINING 
ROLI
Maxamadov Rustam Xabibullayevich
IIV Akademiyasi Raqamli texnologiyalar 
va axborot xavfsizligi kafedrasi katta oʻqituvchisi, mustaqil izlanuvchi
OrcID: 0009-0001-5020-4592

Djamatov Mustafa Xatamovich
IIV Akademiyasi Raqamli texnologiyalar 
va axborot xavfsizligi kafedrasi katta oʻqituvchisi

Annotatsiya: Mazkur maqolada harbiy ta’lim muassasalarida mashg‘ulotlarni samarali tashkil etishda intellektual o‘qitish 
tizimlarining roli, ularning asosiy funksiyalari, qo‘llanish mexanizmlari va amaliy samaralari tahlil qilingan. Tadqiqotda 
bayes algoritmi, ontologik baza va adaptiv ta’lim modellarining qo‘llanishi asosida ta’lim samaradorligini oshirish 
imkoniyatlari ko‘rib chiqiladi.

Kalit so‘zlar: intellektual o‘qitish tizimi, harbiy ta’lim, adaptiv ta’lim, ontologik baza, mashg‘ulot samaradorligi.

Abstract: This article analyzes the role of intellectual training systems in the effective organization of training in military 
educational institutions, their main functions, application mechanisms and practical results. The study examines the 
possibilities of increasing the effectiveness of training based on the use of the Bayesian algorithm, ontological base and 
adaptive training models.

Keywords: intellectual training system, military education, adaptive training, ontological base, training effectiveness.

Аннотация: В статье анализируется роль интеллектуальных обучающих систем в эффективной организации 
обучения в военных учебных заведениях, их основные функции, механизмы применения и практические 
результаты. В исследовании рассматриваются возможности повышения эффективности обучения на основе 
использования байесовских алгоритмов, онтологических баз и адаптивных моделей обучения.

Ключевые слова: интеллектуальная обучающая система, военная подготовка, адаптивное обучение, 
онтологические базы, эффективность обучения.

K I R I S H
So‘nggi yillarda harbiy ta’lim muassasalarida ta’lim sifatini oshirish va kursantlarning bilim darajasini 

nazorat qilishda zamonaviy axborot texnologiyalaridan foydalanish dolzarb masalaga aylandi. Dunyo miqyosida 
intellektual o‘qitish tizimlari (IOʻT) keng joriy qilinib, ular ta’lim jarayonini individuallashtirish va samaradorligini 
oshirishda muhim vosita sifatida qaralmoqda. Intellektual o‘qitish tizimlari – bu kursantlarning bilim darajasini 
tahlil qilish, ularga individual yondashuv asosida mashg‘ulotlarni tashkil etish va real vaqt rejimida adaptiv ta’lim 
strategiyalarini ishlab chiqish imkonini beruvchi kompleks dasturiy yechimdir[1]. Harbiy ta’limda intellektual 
tizimlarning ahamiyati juda yuqori. Chunki kursantlar qisqa muddat ichida katta hajmdagi nazariy bilimlarni 
egallashi, amaliy mashqlarda tezkor qaror qabul qila olishi va jangovar vaziyatlarni modellashtira bilishi talab 
qilinadi. Bu jarayonda an’anaviy ta’lim uslublari yetarli natija bermaydi.

Xalqaro tajriba shuni koʻrsatadiki, AQSHning West Point (United States Military Academy) Akademiyasida 
intellektual simulyatsiya tizimlari qo‘llanilib, kursantlarga jangovar vaziyatlarda qaror qabul qilish bo‘yicha virtual 
mashqlar beriladi. Rossiyaning “Harbiy Akademiyalari”da adaptiv elektron kurslar va sun’iy intellekt asosida 

bilim monitoringi amalga oshirilmoqda[2]. Xitoyning “Harbiy universitetlari”da “Smart Campus” konsepsiyasi 
asosida kursantlarning bilim faoliyati to‘liq raqamlashtirilgan. Yevropada “NATO” doirasidagi qo‘shma 
dasturlarda intellektual o‘qitish tizimlari qo‘mondonlik qarorlarini modellashtirishda qo‘llanmoqda.

O‘zbekistonda ham oxirgi yillarda raqamli texnologiyalar asosida ta’lim jarayonini modernizatsiya qilish 
bo‘yicha qator ishlar amalga oshirilmoqda. Ammo, harbiy ta’lim sohasida intellektual o‘qitish tizimlari hali keng 
joriy qilinmagan. Shu sababli mazkur mavzu dolzarb hisoblanadi.

M A V Z U G A  O I D  A D A B I Y O T L A R  T A H L I L I
Intellektual o‘qitish tizimlari (IOʻT) bo‘yicha olib borilgan ilmiy tadqiqotlarni 5 (besh) ta asosiy yo‘nalishda 

guruhlab oʻrganib chiqildi:
 Intellektual o‘qitish tizimlarining nazariy asoslari
Olim P.Brusilovskyning 2012-yildagi maqolisida intellektual tizimlarni adaptiv gipermedia bilan 

uyg‘unlashtirish zaruriyatini ko‘rsatib, ta’lim samaradorligini oshirish yo‘llarini tahlil qilgan[3]. Olimlar Shute 
va Zapata-Rivera 2019-yildagi maqolasida intellektual o‘qitish tizimlarining tarixiy rivojlanish bosqichlarini 
ko‘rsatib, zamonaviy tizimlarning asosiy komponentlarini (diagnostika, adaptatsiya, ta’limiy kontent, monitoring) 
belgilagan[4]. UNESCOning 2021-yildagi tahliliy maqolasida sun’iy intellektni ta’lim sohasiga tatbiq etishning 
asosiy tamoyillarini ishlab chiqib, intellektual tizimlarda axloqiy va huquqiy jihatlarni muhokama qilgan[5].

 Algoritmlar va matematik modellar
Bayesian Knowledge Tracing (BKT) modeli 2010-yillardan buyon keng qo‘llanilib, kursantlarning bilim 

darajasini ehtimollik asosida aniqlashda samarali ekanligi isbotlangan. Xitoy olimlari Xu va Lining 2022-yildagi 
maqolasida Xitoy tajribasida mashinali o‘qitish algoritmlarini (Decision Tree, Neural Networks) qo‘llash orqali 
harbiy ta’lim samaradorligini oshirish natijalarini haqida ma’lumotlarini e’lon qiladi[6]. Shuningdek, Chumoli 
(Ant Colony Optimization (ACO)) algoritmlari asosida mashg‘ulotlarni optimallashtirish bo‘yicha bir qator ilmiy 
ishlanmalari mavjud (M.Dorigo, 2015[7]; A.Rustamov, 2021).

Ontologik baza va bilimni modellashtirish
Olim A.Jonssonning 2018-yildagi ilmiy ishlanmalarida harbiy ta’limda ontologiyalardan foydalanish 

imkoniyatlarini ko‘rsatib, bilimlar o‘rtasidagi semantik bog‘lanishlarni aniqlash tizimlarini ishlab chiqqan[8].
Xalqaro tajribalar ham oʻrganildi:
AQShda intellektual simulyatsiya va “Virtual Battlefield” tizimlari kursantlarga jangovar qaror qabul 

qilishni o‘rgatishda qo‘llanmoqda (DoD, 2022), Rossiyada intellektual o‘qitish tizimlari qo‘mondonlik qarorlarini 
modellashtirishda foydalanilmoqda(MoD, 2020)[9]. NATOning 2023-yildagi “Smart Education” dasturlari 
asosida ko‘p millatli qo‘shinlar uchun yagona intellektual platforma joriy etilgan. Yevropa Komissiyasining 
2022-yildagi maqolasida – mudofaa va xavfsizlik sohasida sun’iy intellektni o‘qitish tizimlariga tatbiq etish 
yo‘nalishlarini belgilab bergan[10].

Milliy tajriba (O‘zbekiston)
Olim A.Rustamovning 2021-yildagi maqolasida axborot texnologiyalarining harbiy ta’limdagi ahamiyatini 

yoritilib, intellektual o‘qitish tizimlarini joriy etish zaruratini asoslagan[11]. Shuningdek, Sh.Xolmatovning 
2023-yildagi maqolasida intellektual tizimlarda adaptiv modellarni yaratish bo‘yicha milliy tadqiqotlarni amalga 
oshirgan[12].

T A D Q I Q O T  M E T O D O L O G I YA S I 
Matematik modellashtirish – kursantlarning bilimini baholashda Bayes algoritmi qo‘llanildi. Bayes teoremasi 

quyidagi ko‘rinishga ega:

Bu yerda:
P(H∣E) – kursant ma’lum bilimga ega bo‘lish ehtimoli,
P(E∣H) – bilimni namoyish etish ehtimoli,
P(H) – avvalgi bilim darajasi,
P(E) – umumiy tajriba ehtimoli.

Optimallashtirish algoritmlari – mashg‘ulotlarni optimal tashkil qilish uchun modifikatsiyalangan Ant Colony 
Optimization (ACO) algoritmidan foydalanildi.

Eksperiment usuli – IIV Akademiyasida 2025-yilning fevraldan may oyigacha 40 nafar kursant ishtirokida 
“Axborot texnologiyalari va axborot xavfsizligi” faning metodik materiallari intellektual o‘qitish tizimiga 
joylashtirilib, sinovdan o‘tkazildi.

Qiyosiy tahlil – an’anaviy va intellektual ta’lim samaradorligi taqqoslandi.

Tadqiqot modeli ishlab chiqildi va u quyidagicha:
Kursant tizimga kiradi → Profil moduli faollashadi.
Boshlangʻich test → Bayes moduli ehtimollarni hisoblaydi.
Ontologik baza asosida bilimlar o‘zaro bog‘lanadi.
Adaptiv modul kursant uchun individual o‘quv strategiyasini tanlaydi. 
Mashg‘ulotlarda bilimlar monitoringi amalga oshiriladi.
Quyidagi 1-rasmda intellektual o‘qitish tizimining ishlash jarayoni blok-sxema shaklida keltirilgan:

1-shakl.Tadqiqot modeli

T A H L I L  V A  N A T I J A L A R 
Tadqiqot davomida harbiy ta’lim muassasasida 40 nafar kursant ikki guruhga bo‘lindi:
nazorat guruhi (20 nafar) – an’anaviy ta’lim usullarida mashg‘ulotlar olib borildi.
eksperimental guruh (20 nafar) – intellektual o‘qitish tizimi yordamida mashg‘ulotlar tashkil etildi.
1. Bilimlarni o‘zlashtirish darajasini aniqlaymiz:
Boshlang‘ich test natijalarida ikki guruh orasida sezilarli farq kuzatilmadi (nazorat guruhi – 63%, 

eksperimental – 64%). Ammo 3 oylik mashg‘ulotlardan so‘ng farq ancha sezildi:
– nazorat guruhi – 76%
– eksperimental guruh – 89%
Bu esa o‘zlashtirish darajasi 18–22% ga oshganini ko‘rsatadi.
2. Qaror qabul qilish tezligini aniqlaymiz:
Jangovar vaziyatni modellashtirish mashqlarida kursantlarga 30 soniya ichida to‘g‘ri qaror qabul qilish 

vazifasi berildi. Natijalar quyidagicha bo‘ldi:
– nazorat guruhi – 58% kursantlar to‘g‘ri qaror qabul qildi.
– eksperimental guruh – 81% kursantlar muvaffaqiyatli qaror chiqara oldi.
3. Mashg‘ulotlarga sarflangan vaqt ni aniqlaymiz: Bir xil o‘quv modullarini o‘zlashtirish uchun sarflangan 

vaqt quyidagicha farq qildi:
– nazorat guruhi – 100% (standart vaqt).
– eksperimental guruh – 85% (ya’ni, 15% vaqt tejaldi).
4. Amaliy mashqlar samaradorligini aniqlaymiz:
Intellektual tizimda mashg‘ulot o‘tgan kursantlar amaliy mashqlarda yuqoriroq natija ko‘rsatdi:
– nazorat guruhi – 62%
– eksperimental guruh – 84%
5. Qiyosiy natijalar quyidagi jadvalda keltirilgan:

Ko‘rsatkichlar Nazorat guruhi (an’anaviy) Eksperimental guruhi 
(intellektual) Farq (%)

Boshlang‘ich bilim darajasi 63% 64% +1
Yakuniy bilim darajasi 76% 89% +13
Qaror qabul qilish tezligi 58% 81% +23
Mashg‘ulot vaqti 100% 85% −15
Amaliy mashqlar samaradorligi 62% 84% +22

6. Grafik tahlil ham qilindi va u quyidagicha:

2-shakl. Sinov natijalari

bilim o‘sishi diagrammasida eksperimental guruhda barqaror ko‘tarilish kuzatildi, nazorat guruhida esa 
sekin o‘sish qayd etildi.

qaror qabul qilish tezligi bo‘yicha eksperimental guruh nazorat guruhiga qaraganda sezilarli yuqori natija 
ko‘rsatdi.

mashg‘ulot vaqti qisqargani tufayli eksperimental guruh qo‘shimcha mashg‘ulotlarga ko‘proq vaqt ajrata 
oldi.

7. Statistik ishonchlilik ham tekshiramiz:
– tahlil natijalariga ko‘ra, p < 0.05 darajada ishonchlilik qayd etildi. Bu shuni anglatadiki, intellektual o‘qitish 

tizimi yordamida erishilgan natijalar tasodifiy emas, balki ishonchli ilmiy asosga egaligini ko’rishimiz mumkin.
Tadqiqot natijalarini quyidagicha muhokama qilamiz ya’ni foydali tomonlari va kamchiliklarini qoʻllash 

mumkin boʻlgan holatlar va vazifalar haqida batafsil to’xtalamiz[13]:
Birinchi navbatda foydali tomonlarini koʻrib chiqamiz:
Individuallashtirish (Personalization) – intellektual tizim kursantning boshlang‘ich bilim darajasi va 

qiziqishlariga qarab mashg‘ulotlarni tanlaydi. Har bir kursant uchun optimal o‘quv strategiyasini ishlab chiqadi, 
shu bilan ta’lim samaradorligini 20% gacha oshirish imkonini beradi.

Moslashuvchanlik (Adaptivity) – mashg‘ulot davomida tizim kursantning real vaqt natijalariga qarab o‘quv 
materialini moslashtiradi. Shu sababli kursantlar bilimni tezroq va samaraliroq egallaydi.

Monitoring va tahlil (Assessment & Feedback) – har bir mashg‘ulot yakunida tizim avtomatik ravishda 
kursantning bilim va ko‘nikmalarini qayd etadi. Bu o‘qituvchilarga doimiy tahlil va individual tavsiyalar berish 
imkonini yaratadi.

Amaliy mashqlar samaradorligi (Practical Training Efficiency) – virtual va simulyatsion mashqlar 
yordamida kursantlar real vaziyatlarni xavfsiz muhitda sinab ko‘rishadi. Bu amaliy mashqlarda 22% yuqori 
natija ko‘rsatishga yordam beradi.

Vaqt tejash (Time Efficiency) – mashg‘ulotlar optimallashtirilganligi sababli, kursantlar bir xil bilimni 15% 
kamroq vaqtda egallaydi. Bu qo‘shimcha mashg‘ulotlar yoki murakkab simulatsiyalar uchun imkoniyat yaratadi.

Kamchilik tomonlari esa quyidagilardan iborat: Texnik infratuzilma (Infrastructure Requirement) – 
intellektual tizimlar yuqori sifatli kompyuter va server resurslarini talab qiladi. Ba’zi harbiy ta’lim muassasalarida 
bu talab to‘liq qoplanmagan. 

Malakali kadrlar zarurati (Instructor Training) – tizimdan samarali foydalanish uchun o‘qituvchilarni maxsus 
malaka oshirish kurslaridan o‘tkazish talab etiladi. Bu dastlabki bosqichda qo‘shimcha xarajatlarni keltirib 
chiqaradi.

Dastlabki moliyaviy xarajatlar (Initial Cost) – intellektual o‘qitish tizimlarini ishlab chiqish va joriy etish 
dastlab katta xarajat talab qiladi. Ammo uzoq muddatda samaradorlik oshishi bilan bu xarajat o‘zini oqlaydi.

Texnologik xatoliklar (Technical Limitations) – ba’zi dasturiy xatoliklar yoki tizim uzilishlari mashg‘ulot 
samaradorligini pasaytirishi mumkin. Shu sababli rezerv tizimlar va texnik xizmat ko‘rsatish muhim ahamiyatga 
ega.

Psixologik moslashuv (Learner Adaptation) – ba’zi kursantlar yangi texnologiyalarga moslashishda 
qiynalishi mumkin. Shu bois dastlabki mashg‘ulotlarda mentorlik va qo‘llab-quvvatlash zarur.

Muhokamadan shularni xulosa qilamiz:
intellektual o‘qitish tizimlari ta’lim jarayonini samaraliroq va individual yondashuv asosida olib borish 

imkonini beradi.
kamchiliklar, asosan texnik va moliyaviy jihatlarga bog‘liq bo‘lib, uzoq muddatli rejalashtirish va qo‘shimcha 

resurslar bilan bartaraf etilishi mumkin.
shuning uchun harbiy ta’lim muassasalarida IOT’larni joriy etish strategik ahamiyatga ega va amaliy 

natijalarni sezilarli darajada yaxshilashi mumkin.Xulosa
harbiy ta’lim muassasalarida intellektual o‘qitish tizimlaridan foydalanish o‘quv jarayonini individuallashtirish, 

samaradorlikni oshirish va kursantlarning tezkor qaror qabul qilish qobiliyatini shakllantirishda muhim 
hisoblanadi.

natijalar shuni ko‘rsatdiki, intellektual tizimlardan foydalanish orqali kursantlarning bilim darajasi va 
tayyorgarligi sezilarli darajada oshdi. Kelgusida ushbu tizimlarni takomillashtirish va milliy harbiy ta’lim 
muassasalarida keng joriy etish tavsiya qilinadi.

X U L O S A  V A  T A K L I F L A R 
Xulosa oʻrnida, ilmiy tomondan  intellektual o‘qitish tizimlarining samaradorligi oʻrganilganda, eksperimental 

guruhda kursantlarning bilim o‘zlashtirish darajasi nazorat guruhiga nisbatan 13% yuqori bo‘ldi, qaror qabul 
qilish tezligi 23% ga oshdi, bu intellektual tizimning real vaqt monitoringi va adaptiv modulining samaradorligini 
ko‘rsatadi, amaliy mashqlar samaradorligi 22% ga oshdi, ya’ni kursantlar jangovar vaziyatlarni simulyatsion 
muhitda yaxshiroq egalladi, vaqt va resurslarni tejalishi kuzatish mumkin: Mashg‘ulotlar optimallashtirilganligi 
sababli kursantlar bilimni 15% kamroq vaqtda egalladi. Bu qo‘shimcha mashg‘ulot va murakkab simulatsiyalarga 
vaqt ajratish imkonini beradi. Intellektual tizim kursantning bilim darajasi va qiziqishlariga qarab mashg‘ulotlarni 
tanlashi, shuning natijasida har bir kursant individual o‘quv strategiyasiga ega bo‘ladi.

Intellektual oʻqitish tizimlarining joriy etilishi nafaqat bilim va ko‘nikmalarni oshiradi, balki qaror qabul qilish 
tezligi, amaliy mashqlar samaradorligi va mashg‘ulot vaqtini optimallashtirishga yordam beradi. Shu bilan birga, 
tizimni muvaffaqiyatli tatbiq etish uchun texnik, moliyaviy omillarni hisobga olish zarur.

